
謝獎諭表
维基文库 � 免费全文 � CC BY-SA 4.0

謝獎諭表

作者：馮審　唐

本作品收錄於《全唐文/卷0633》

臣某言：今月日，本道監軍使內侍省宮闈令劉某至，伏奉某月日敕書，並賜臣手詔，奉

宣口敕，特加獎諭，將士官吏百姓僧道等，並蒙宣慰存問者。王人旋鎮，宸藻自天，敷

德澤於藩維，被恩波於動植，爰及介胄，逮於搢紳。祗寵若驚，交抃無措，臣某中謝。

伏惟睿聖文武皇帝陛下恭承寶圖，奄宅區寓。一物失所，必軫於憂勤；一善可稱，無忘

於獎勖。義深共理，務在擇人。升平之運，實遇今日。臣以儒流賤品，生遇聖明，雖力

罄駑駘，而效無絲發。皇明鑒澈，撫勞再三，黎既荷於生成，屍素稍寬於罪責，揣循涯

分，木石增慚。又降殊私，曲沾睿渥。慰諭之意，稠疊於頒宣；藻飾之榮，昭彰於綸綍。

無微不錄，無遠不該，地裏雖介於炎荒，天威如在於咫尺。所期俗阜，以洽邕熙。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

